
TRATAMENTO EDUCATIVO DO ALUMNADO CON 
TRASTORNO DO ESPECTRO AUTISTA  (TEA) 

1.- TRATAMENTO EDUCATIVO DO ALUMNADO CON TEA 

 A intervención educativa centrada no alumnado con TEA debe ter en conta: 

ALUMNADO 
a) A súa colocación na aula preto das fontes de información (da persoa docente, 
do encerado, etc.), tratando de evitar posibles elementos de distracción (ruído 
nos corredores, luces escintilantes, zonas de paso para papeleira, etc.). 

b) A eliminación da hiperestimulación visual (excesos de debuxos, mapas, etc.), 
evitando que poida actuar como elemento de distracción. 

c) No horario debería figurar, a área ou materia, quen a imparte e en que aula. 

d) O rexistro nunha axenda das tarefas que ten que facer e dos materiais que 
precisa, garantindo a coordinación do profesorado e da familia. 

e) O apoio visual permanente e coherente, que clarifique as explicacións. 

f) O uso de pautas comúns para todos os profesionais. 

g) Uso axeitado dos recursos tecnolóxicos (TIC), polo seu potencial para 
decodificar a información, para estimular as distintas vías sensoriais e para 
motivar.  

h) O uso de explicacións adaptadas ao seu nivel de desenvolvemento.  

i) O uso dun sistema de comunicación (PECS, Comunicación Total, etc.) no caso 
do alumnado que o estea a utilizar. Para isto é necesario a coordinación coa 
familia e cos servizos ou asociacións que lle estean prestando apoio ao alumnado.  

j) O reforzamento do bo desenvolvemento dos “puntos fortes” do alumnado con 
TEA, xa que fomentan a mellora da autoestima e a consideración por parte do 
profesorado e dos compañeiros e das compañeiras.  

k) Un currículo que potencie o desenvolvemento das funcións cognitivas, que lle 
permitirán acceder ao mundo social (comunicación social -adaptación da 
comunicación ao contexto e ás persoas, competencias lingüísticas semánticas e 
pragmáticas)  

l) A vixilancia e atención que hai que prestar a posibles situacións de abusos, 
acoso, etc., xa sexa por informacións do propio centro xa por informacións 
facilitadas polas familias. 

Orientacións para o currículo 

 Cando a personalización da intervención educativa co alumnado con TEA requira 
un currículo adaptado ás necesidades que presenta, deberá tratar de contemplar os 
seguintes campos de intervención:  

1. Comunicación:  

• Debe tratar de fomentar a intención comunicativa.  

• Favorecer a comprensión verbal e non verbal.  

• Potenciar un uso espontáneo das súas habilidades comunicativas.  

• Propiciar a coherencia do instrumento a través do cal se comunica un alumno   ou 
unha alumna (linguaxe oral, xestual, pictogramas, etc.),  

• No alumnado de alto funcionamento cognitivo non adoitan estar alterados os 
compoñentes fonético, fonolóxico e morfosintáctico, polo que a intervención 
centrarase nos aspectos pragmáticos, así como na prosodia e na propia 
semántica. 

2. Socialización: 

 A intervención no ámbito da socialización deberá favorecer:  

• A comprensión de situacións sociais. 

• O aprendizaxe de condutas sociais   

• Aprender a inferir os estados mentais das outras persoas (pensamentos, 
sentimentos, etc.). 

• A regulación emocional: recoñecemento e comprensión das emocións propias e as 
das demais persoas. 

• Regras sociais. 

Estratexias que poden axudar no proceso de socialización deste alumnado son: 

• Empregar diferentes tipos de agrupamentos: por parellas, pequeno grupo, etc., e 
combinalos con outros momentos de traballo individual. 

• Facilitar a outros compañeiros ou compañeiras pautas de relación co alumno ou 
coa alumna con TEA (titoría dun compañeiro/a e titorías TEI). 

• Traballar especificamente competencias sociais (Titorías _ Programa de HHSS_)  

• Fomentar a realización de actividade de tipo colectivo. 

• Aproveitar os puntos fortes do alumnado (habilidades especiais, información 
sobre certos temas do seu interese, etc.), para organizar situacións de 
aprendizaxe colaborativa. 

3. Funcións executivas: 

 En parte, as dificultades de aprendizaxe que están presentes nos nenos e nenas 
con TEA poden ser explicadas polo déficit que presentan na función executiva. Nesta 
están implicadas capacidades relacionadas co autocontrol para: atender, razoar, 
memorizar (especialmente memoria de traballo), organizarse e planificar o proceso 
necesario para alcanzar a meta e regular a conduta. 

 Posibles ferramentas para axudar a este alumnado a mitigar estes déficits son o 
emprego de axendas que lle axudan a recordar e organizar o traballo. 

 Tamén son importantes a descomposición das tarefas en pasos ordenados.  

4. Coherencia central:  

 A limitación para extraer as ideas centrais dun texto, dunha experiencia, dunha 
película, etc. dificulta a realización de resumos, redaccións, comentarios de texto; é 
dicir, a súa comprensión. De aí que todo isto deba terse en conta nas tarefas de 
aprendizaxe diarias e na propia avaliación.  

5. Xogo e simbolización:  

 A ter en conta que no trastorno do espectro do autismo son moi frecuentes as 
alteracións no xogo, especialmente a nivel de xogo simbólico.  

6. Habilidades motoras:  

 Frecuentemente, o alumnado con TEA presenta torpeza motora nos diferentes 
estadios do desenvolvemento, tanto na coordinación motora ampla como na motricidade 
fina, presentando, por exemplo, disgrafía (dificultades na escritura). En consecuencia, 
eses aspectos deben estar presentes no desenvolvemento curricular das diferentes áreas 
ou materias, así como nos seus procesos de avaliación.  

A INTERVENCIÓN considerará os seguintes PRINCIPIOS: 

1. Establecemento dunha relación positiva:  

• O establecemento dunha relación positiva coa persoa con TEA resulta condición 
indispensable, aínda que non suficiente, para conseguir procesos de aprendizaxe 
efectivos.  

2. Estruturación do contorno:  

• Debe proporcionárselle a este alumnado unha ensinanza o máis estruturada posible, 
na que serán claves as rutinas, os horarios, as axendas individualizadas ou a 
organización física dos materiais. Deste xeito facilitaráselle a comprensión do que 
sucede no presente e axudaráselle a entender o que vai a acontecer no futuro.  

• A súa colocación na aula preto das fontes de información (da persoa docente, do 
encerado, etc.), tratando de evitar posibles elementos de distracción.  

Página  de 3 7



3. Individualización: 

• A intervención educativa para co alumnado con TEA debe ter un carácter moi 
individual (sempre que sexa preciso), axustada á severidade e singularidade das 
súas alteracións. 

4. Asegurar a comprensión:  

• Situar a súa mesa lonxe de colgadoiros, armarios, papeleiras, etc., que dan lugar a 
que se poida distraer con facilidade. 

• Seleccionar só o material necesario para a tarefa de cada momento. 

• Sentar o alumno ou a alumna nas primeiras filas, facilitando a súa atención cara aos 
estímulos máis relevantes. 

• Establecer, cando proceda, tarefas de traballo independente, para promover 
aprendizaxes específicas. 

• Nos momentos en que a distribución das mesas é en grupo, sentar o alumno ou a 
alumna ao carón de nenos e nenas especialmente colaboradores ou cos que 
comparte intereses iguais ou semellantes. 

• Comunicar con antelación posibles cambios na distribución das mesas. 

• Dar instrucións e consignas claras, directas e simples para a realización das tarefas, 
empregando diferentes canles de entrada (visual, auditiva, táctil) para presentalas. 

5. Aprendizaxe sen erro: 

 Hai que organizar as tarefas de xeito que sexan resoltas con éxito polo alumnado. 
Para que iso suceda recoméndase: 

• Establecer tarefas adaptadas ao seu nivel de desenvolvemento. 

• Dividir as tarefas noutras máis pequenas, establecendo pasos intermedios. 

• Seleccionar tarefas en función dos intereses amosados polo alumnado. 

• Proporcionar a axuda necesaria en cada momento, reducíndoa paulatinamente. 

• Que se proporcionen ou anticipen indicacións axeitadas e comprensibles do que vai 
acontecer.  

• A garantía de que se comprenden as ordes e normas xerais da aula, o que, ás veces, 
require dirixirse explicitamente ao alumnado e adaptarse ao seu nivel de 
comprensión.  

• A axuda por parte do profesorado titor (cando sexa necesario) na organización das 
tarefas que, de ser o caso, leve para a casa, así como na organización da axenda e 
dos materiais que precise para cada tarefa, sempre en colaboración coa familia.  

ORIENTACIÓNS METODOLÓXICAS, considerando: 

• Introducir actividades alternativas ás establecidas para o grupo-clase. 

• Reducir o nivel de complexidade das actividades, e que teñan un principio e un fin 

• claros. 

• Flexibilizar o tempo do que se dispón para realizar as actividades e/ou os exames. 

• Reforzar os pasos intermedios de realización das tarefas, dividindo as tarefas en 
partes máis pequenas e establecer as tarefas cunha alta estruturación. Isto supón 
indicarlle de forma clara o traballo que debe facer, que tarefas debe completar, en 
que orde, cando rematará por completo a tarefa, etc. 

• Empregar reforzadores e recoñecer pequenos logros adquiridos, para manter 
motivado o alumnado. 

• A promoción do traballo colaborativo (con grupos reducidos), dando consignas claras 
do que se vai traballar. 

• A promoción de valores de convivencia, comprensión e respecto polas diferenzas e 
colaboración no grupo/clase.  

• A atención aos problemas no procesamento sensorial, tanto por hipersensibilidade 
como por hiposensibilidade ou por dificultades na integración da información 
sensorial (auditiva, visual, vibro-táctil, vestibular, nocicepción -percepción da dor-, 
etc.).  

• A utilización dunha linguaxe clara, precisa (de poucas palabras) e sen uso de dobres 
sentidos, sentidos figurados ou ironías. As bromas deberán ser traballadas 
previamente. 

 A estes efectos considerarase o recollido no protocolo TEA da Consellería 
concretándose as intervencións en función das necesidades específicas e das 
características singulares de cada un dos alumnos e alumnas (Adapatacións 
curriculares significaticas, técnicas de modificación de conduta, adaptacións nos 
procedementos de avaliación…) 

PROFESORADO 

 A totalidade do profesorado, tanto o profesorado titor coma o resto do equipo 
docente, debe partir dun bo coñecemento da realidade do alumno ou da alumna con TEA 
e das orientacións que figuran no seu informe psicopedagóxico para deseñar unha 
intervención educativa orientada á promoción das aprendizaxes necesarias para a 
comunicación, a interacción social e o desenvolvemento curricular. 

 O profesorado titor, coa colaboración da xefatura do departamento de 
orientación, debe actuar como nexo na coordinación do equipo docente do centro, do 
persoal non docente e da propia familia, que deberán estar informados de todos aqueles 

aspectos e pautas de actuación que inflúan no adecuado desenvolvemento do alumno ou 
da alumna. 

 Igualmente, a xefatura do departamento de orientación, en colaboración co 
profesorado titor e cos distintos axentes, debe velar pola realización dun seguimento 
permanente da intervención educativa. 

 Pola súa parte, aínda sen ter a consideración de equipo docente, o EOE tamén 
forma parte do proceso de asesoramento ao profesorado que atende un alumno ou unha 
alumna, así como á súa familia. 

CENTRO DOCENTE  

 O centro docente ten que entender que o tratamento educativo dun alumno ou 
dunha alumna con TEA afecta a toda a institución, de aí que toda a estrutura 
organizativa debe considerar todo o que favorece o desenvolvemento e funcionamento 
autónomo dese alumnado. Polo tanto, na identificación dos distintos espazos, na 
distribución dos tempos, na exposición das normas, etc. deben usar claves visuais 
(pictogramas e recursos tecnolóxicos) que sitúen a este alumnado no espazo e no tempo, 
que representen a realidade e lle anticipen o que vai ocorrer.  

 Actuacións como: 

A. Visitas aos distintos espazos do centro (alumnado novo). 

B. Visitas previas ás novas dependencias, tanto nos cambios de centro docente coma 
nos cambios de aula (curso).(Alumnado novo). 

C. Preparación e seguimento dos tempos de lecer e dos cambios de clase, con 
estratexias como: 

• Identificar que dificultades pode ter nos recreos e cambios de clase. 

• Usar a figura do compañeiro ou compañeira titor, do titor/a TEI e mesmo do 
círculo de amigos/as.  

• Potenciar a figura de referencia que lle axude a comunicar as súas dificultades    
(Titor TEI, Titor/a, Orientadora, Equipo directivo…) 

• Propoñer alternativas para os recreos, tendo en conta os seus intereses e as súas 
necesidades. (“Recreos alternativos”). 

D. Preparación das saídas culturais, visitas e excursións. (Importante informar con 
anterioridade ó alumnado TEA). 

FAMILIA 

 O coñecemento que os profesionais da educación posúen para o tratamento 
educativo do alumnado con TEA debe complementarse co coñecemento que cada familia 
ten do seu fillo ou da súa filla.. 

 A colaboración dos distintos axentes educativos facilitará a aprendizaxe do 
alumnado con TEA, que ten na familia o elemento máis estable no seu futuro.  

 En consecuencia, ademais de contar coa familia como “axente” activo e 
coñecedor da evolución do neno ou da nena e das estratexias de intervención que se 
levan a cabo, hai que contribuír a desenvolver nela as competencias que sexan 
necesarias para asegurar o adecuado desenvolvemento e evolución dos nenos e das 
nenas, facilitando, deste xeito, a súa autonomía. 

 As familias han de estar informadas e formadas sobre a intervención e aos apoios 
que se lle prestan ao seu fillo ou filla (axudas puntuais, adaptacións curriculares, 
reforzos, recreos, transporte, etc.-)  

 A comunicación entre os profesionais e as familias permitirá a xeneralización das 
aprendizaxes e un maior equilibrio entre o que se espera do neno ou da nena en todos os 
contornos (familiar, social e educativo), asegurando oportunidades de aprendizaxe . A 
familia informará ao equipo docente de todos os aspectos do alumnado con TEA, o que 
facilitará a súa plena inclusión e a adaptación a este por parte do contorno educativo.  

 En consecuencia, o seguimento dun alumno ou dunha alumna con TEA, do mesmo 
xeito que no caso de calquera outro alumnado, require dunha coordinación entre os 
axentes implicados no seu desenvolvemento académico, persoal e emocional (persoas 
titoras, profesorado especialista en audición e linguaxe ou en pedagoxía terapéutica, 
xefatura do departamento de orientación e/ou Equipo de Orientación Específico, 
familia, profesionais externos -se os houber-, etc.).  

 SEGUEMENTO DO TRATAMENTO EDUCATIVO DO ALUMNADO CON 
TEA 

 A atención educativa do alumnado con TEA debe articularse sobre a súa propia e 
singular realidade, ter en consideración as súas necesidades, contemplar os recursos que 
se necesitan e integrar a participación ou colaboración de todas as persoas que 
contribúen á súa formación e instrución, por seren condicións necesarias para articular 
unha atención educativa de calidade. Este seguimento  debe usarse, para valorar se a 
atención educativa está a resultar adecuada ou se precisa axustes ou melloras para o 
incremento da súa eficacia. 

